
1. Ընթացիկ իրավիճակը և իրավական ակտի ընդունման անհրաժեշտությունը
     2023 թվականի հոկտեմբերի 25-ին Հայաստանի Հանրապետության Ազգային ժողովի կողմից  ամբողջությամբ ընդունվել է «Շուկայի վերահսկողության մասին» օրենքը (այսուհետ՝ Օրենք): 
    Օրենքով սահմանվել է Օրենքի կարգավորման առարկան և գործողության ոլորտը, համապատասխան հասկացությունները, շուկայի վերահսկողության հիմնական սկզբունքները, Հայաստանի Հանրապետության շուկայի վերահսկողության տեսչական մարմնի գործառույթները, իրականացվող վերահսկողության առանձնահատկությունները և ձևերը, ինչպես նաև շուկայի վերահսկողության ոլորտում Հայաստանի Հանրապետության կառավարության լիազորությունները և վերահսկողություն իրականացնող անձանց և տնտեսավարողների իրավունքները և պարտականությունները:
Հաջորդիվ, Հայաստանի Հանրապետության վարչապետի 2023 թվականի դեկտեմբերի 29-ի թիվ 1324-Ա որոշմամբ հաստատվել է Օրենքի կիրակումն ապահովող միջոցառումների ցանկը (այսուհետ՝ Ցանկ): 
Ցանկի 3-րդ կետով սահմանվել է «Հայաստանի Հանրապետության հարկային և մաքսային մարմինների կողմից լիազոր մարմնին օրենքով պահպանվող գաղտնիք հանդիսացող տեղեկատվության տրամադրման դեպքերը, տեղեկատվության բովանդակությունը ու տեղեկատվության տրամադրման կարգը սահմանելու մասին» Հայաստանի Հանրապետության կառավարության որոշման նախագծի մշակումը, որի ներկայացման կամ ընդունման համար պատասխանատու պետական կառավարման համակարգման մարմին սահմանվել է Տեսչական մարմինների աշխատանքների համակարգման գրասենյակը: 
     Հիմք ընդունելով վերոգրյալը՝ անհրաժեշտություն է առաջացել  մշակել «Հայաստանի Հանրապետության հարկային և մաքսային մարմինների կողմից լիազոր մարմնին օրենքով պահպանվող գաղտնիք հանդիսացող տեղեկատվության տրամադրման դեպքերը, տեղեկատվության բովանդակությունը ու տեղեկատվության տրամադրման կարգը սահմանելու մասին» ՀՀ կառավարության որոշման նախագիծը: 

   2. Առաջարկվող կարգավորման բնույթը
 Նախագծով առաջարկվում է սահմանել Հայաստանի Հանրապետության հարկային և մաքսային մարմինների կողմից լիազոր մարմնին օրենքով պահպանվող գաղտնիք հանդիսացող տեղեկատվության տրամադրման դեպքերը, տեղեկատվության բովանդակությունը ու տեղեկատվության տրամադրման կարգը, այդ թվում՝ տեղեկատվության տրամադրման ընթացակարգը, եղանակը, նպատակը:
           Մասնավորապես, Նախագծի հավելվածի 2-րդ կետով նախատեսված կարգերը կարգավարում են հետևյալ հարաբերությունները, հաշվի առնելով դրանց կարգավորման առարկան և առանձնահատուկ պայմանները.
· Նախագծի հավելվածի 2-րդ կետի 1-ին ենթակետը՝ կարգավորվում է մաքսային մարմինների կողմից տեխնիկական կանոնակարգերով նախատեսված համապատասխանության պարտադիր գնահատման ենթակա արտադրանքի մասին տեղեկատվությունը ներկայացնելու հետ կապված հարաբերությունները, 
· Նախագծի հավելվածի 2-րդ կետի 2-րդ ենթակետը՝ Հայաստանի Հանրապետության օրենսդրական չափագիտական հսկողության ենթակա չափման միջոցների ներմուծման, ներմուծող կազմակերպության, չափման միջոցի ծագման և արտահանման երկրի վերաբերյալ պետական եկամուտների կոմիտեի կողմից չափագիտության ազգային մարմնին և չափագիտական վերահսկողություն իրականացնող տեսչական մարմնին տեղեկատվության տրամադրելու հետ կապված հարաբերությունները,
· Նախագծի հավելվածի 2-րդ կետի 3-րդ ենթակետը՝ Պետական եկամուտների կոմիտեի կողմից չափումների միասնականության ապահովման ոլորտում վերահսկողություն իրականացնող տեսչական մարմնին ստուգմանը նախորդող եռամսյակի՝ հեղուկ վառելիքի սեղմված բնական կամ հեղուկացված նավթային կամ ածխաջրածնային գազերի մանրածախ առևտրի կետերում հսկիչ դրամարկղային մեքենաներով իրացման շրջանառության վերաբերյալ տեղեկատվության  տրամադրման հետ կապված հարաբերությունները: 
       Սույն Նախագծով նախատեսվում է կարգավորել  հարկային և մաքսային մարմինների կողմից Շուկայի վերահսկողության տեսչական մարմնին օրենքով պահպանվող գաղտնիք հանդիսացող տեղեկատվության տրամադրման հետ կապված հարաբերությունները, ինչպես նաև տեղեկատվության տրամադրման դեպքերը և տեղեկատվության բովանդակությունը: Նախատեսված բացառությունները վերաբերում են այն դեպքերին, որոնց նկատմամբ Նախագծով սահմանվող կարգավորումները կիրառելի չեն, քանի որ այդ ոլորտների համար կան գործող կարգավորումներ՝ այդ ոլոտներում տեղեկատվության տրամադրման առանձնահատկությունների հաշվառմամբ։
       Այսպիսով, Նախագծի կարգավորման առարկան և նպատակը հստակեցնելու նպատակով, առաջարկվում է սահմանել բացառություն, որը թույլ կտա հեշտորեն և ամբողջական ընկալել վերոգրյալ իրավական ակտերի բովանդակությունը և յուրաքանչյուր գործընթացի/հարաբերությունների առաձնահատկությունները: 
[bookmark: _GoBack]       Բացի այդ, վերահսկողության ենթակա տնտեսավարող սուբյեկտների գործունեության ռիսկայնությունը բնութագրող չափանիշների հիման վրա գնահատվող անհատական անհատական ռիսկը հաշվարկվում և գնահատվում է ՀՀ կառավարության 2019 թվականի նոյեմբերի 14-ի թիվ 1570-Ն որոշման համաձայն: Հիշատակված որոշման իրավակարգավորումների համատեքստում հնարավոր է պարզել անհրաժեշտ և պահանջվող տեղեկատվության բովանդակությունը, ծավալը, որը թույլ է տալիս պրակտիկայում ապահովել իրականացվող վերահսկողության ճկունությունը, ինչպես նաև արդյունավետությունը:     
  

3. Նախագծի մշակման գործընթացում ներգրավված ինստիտուտները
    Նախագիծը մշակվել է Վարչապետի աշխատակազմի տեսչական մարմինների աշխատանքների համակարգման գրասենյակի կողմից: 

4. Ակնկալվող արդյունքը
 Նախագծի ընդունման արդյունքում ակնկալվում է ապահովել ՀՀ շուկայի վերահսկողության տեսչական մարմնի բնականոն գործունեության ընթացքի հետ կապված իրավական հիմքերը: Միաժամանակ Նախագծի ընդունման արդյունքում, ՀՀ շուկայի վերահսկողության տեսչական մարմինը հնարավորություն կընձեռի Հայաստանի Հանրապետության հարկային և մաքսային մարմինների կողմից տրամադրած տեղեկատվության հիման վրա իրականացնել պատշաճ վերահսկողություն: 


5. Կապը ռազմավարական փաստաթղթերի հետ. 2050 Հայաստանի վերափոխման ռազմավարություն, Կառավարության 2021-2026թթ. ծրագիր, ոլորտային և/կամ այլ ռազմավարություններ․
  Նախագիծը չի բխում 2050 Հայաստանի վերափոխման ռազմավարության, և Կառավարության 2021-2026թթ. ծրագրերից:

6. Պետական կամ տեղական ինքնակառավարման մարմնի բյուջեում եկամուտների և ծախսերի էական ավելացման կամ նվազեցման վերաբերյալ
Նախագծի ընդունումը չի հանգեցնում պետական բյուջեում եկամուտների և ծախսերի էական նվազեցմանը կամ ավելացմանը:

